
Ҳ    У    К    М
ЎЗБЕКИСТОН    РЕСПУБЛИКАСИ    НОМИДАН

2022 йил июль ойининг 22 куни жиноят ишлари бўйича Денов туман суди Денов тумани, Саноатчилик маҳалла фуқаролар йиғини биносида очиқ сайёр суд мажлисида, раислик қилувчи: Ж.Н.Хурсандов, судья ёрдамчиси И.Расуловнинг котиблигида, тарафлардан Денов туман прокурори ёрдамчиси Ф.Ашуров ва судланувчи ЎЎЎ ва унинг ҳимоячилар адвокатлари БМирзаев ва Л.Абдураҳмонованинг иштирокида ЎЎЎга нисбатан 1-1905-2202/158-сонли жиноят ишини кўриб чиқди. Иш ҳужжатларига кўра:
ЎЎЎ (ЎЎЎ) 1979 йил 17 декабрь куни Самарқанд вилояти, Пайариқ туманида туғилган, миллати ўзбек, Ўзбекистон Республикаси фуқароси, маълумоти олий, оилали, 3 нафар фарзанди бор, судланмаган, ишламайди, Самарқанд вилояти, Пайариқ, тумани, Бешқўрғон маҳалласида яшайди, ушбу иш бўйича унга нисбатан муносиб хулқ атворда бўлиш тўғрисидаги тилхат эҳтиёт чораси қўлланилган, айблов хулосаси нусхасини 2022 йил 30 май куни  олган.
Ўзбекистон Республикаси ЖК 168-моддаси 2-қисмининг “а” банди,  168-моддаси 3-қисмининг “б” банди билан айбланган. 
Суд судланувчи, жабрланувчиларнинг кўрсатувларини, тарафлар фикрини тинглаб, жиноят иши материаллар билан танишиб чиқиб, қуйидагиларни

а  н  и  қ  л  а  д  и  :
ЎЎЎ фирибгарлик йўли билан бойлик орттириш мақсадида фуқароларни Швеция давлатига ишга юбориш ваколати бўлмасада, ўзига олдиндан таниш бўлган қариндоши Денов тумани, “Саноатчилик” маҳалласи, Гулҳаний кўчаси, 4-уйда яшовчи фуқаро У.Давиловага Швеция давлатига ишга юборишини айтиб, унинг ишончига кириб, уни алдаб 2018 йил май ойининг бошларида У.Давиловадан қариндоши Ш.Ражабов орқали 7500  АҚШ долларини фирибгарлик йўли билан олиб, ваъда қилинган ишни бажармасдан ва пулларни қайтариб бермасдан, унинг ишончини суиистеъмол қилиб, фирибгарлик йўли билан олган пулларни ўзининг эҳтиёжлари учун ишлатиб юбориб, У.Давиловага (Ўзбекистон Республикаси Марказий банкининг 04.05.2018 йил ҳолатига кўра 1 АҚШ доллари 7982.25 сўмни ташкил этиб, 7500 АҚШ доллари 59.868.900 сўм) моддий зарар етказган. 

Бундан ташқари, ЎЎЎ юқоридаги жиноий ҳаракатлари учун жиноий жавобгарликка тортилмай қолганлигидан фойдаланиб, ўзининг жиноий ҳаракатларини қасддан такроран давом эттириб, фуқароларни Швеция давлатига ишга юбориш ваколати бўлмасада, ўзига олдиндан таниш бўлган қариндоши Денов тумани, “Саноатчилик” маҳалласи, Ж.Румий кўчаси, 30-уйда яшовчи фуқаро А.Давиловга Швеция давлатига ишга юборишини айтиб, унинг ишончига кириб, уни алдаб, 2018 йил май ойининг охирларида А.Э.Давиловдан қариндоши Ражабов Шахбоз Ахрор ўғли орқали 3000 АҚШ долларини фирибгарлик йўли билан олиб, ваъда қилинган ишни бажармасдан ва пулларни қайтариб бермасдан, унинг ишончини суиистеъмол қилиб, фирибгарлик йўли билан олган пулларни ўзининг эҳтиёжлари учун ишлатиб юбориб, натижада фуқаровий даъвогар А.Давиловага (Ўзбекистон Республикаси Марказий банкининг 30.05.2018 йил ҳолатига кўра 1 АҚШ доллари 7.982,25 сўмни ташкил этиб, 3000 АҚШ доллари 23.946.750 сўм) моддий зарар етказган. 


Бундан ташқари, ЎЎЎ юқоридаги жиноий ҳаракатлари учун жиноий жавобгарликка тортилмай қолганлигидан фойдаланиб, ўзининг жиноий ҳаракатларини қасддан такроран давом эттириб, фуқароларни Швеция давлатига ишга юбориш ваколати бўлмасада, ўзига олдиндан таниш бўлган қариндоши Денов тумани, “Нурли манзил” маҳалласи, Озод эл кўчаси, 26А-уйда яшовчи фуқаро М.Бобоевага Швеция давлатига ишга юборишини айтиб, унинг ишончига кириб, уни алдаб 2018 йил июнь ойида М.Бобоевадан қариндоши Ш.Ражабов орқали 7000 АҚШ доллари миқдоридаги пулларини фирибгарлик йўли билан олиб, ваъда қилинган ишни бажармасдан ва пулларни қайтариб бермасдан, унинг ишончини суиистеъмол қилиб, фирибгарлик йўли билан олган пулларни ўзининг эҳтиёжлари учун ишлатиб юбориб, М.Бобоевага (Ўзбекистон Республикаси Марказий банкининг 30.06.2018 йил ҳолатига кўра 1 АҚШ доллари 7.871,66 сўмни ташкил этиб, 7000 АҚШ доллари 55.101.620 сўм) моддий зарар етказган.
Судланувчи У.Эгамназаров судда айбига тўлиқ иқрорлик билдириб,    2003 йилда Денов тумани, “С.Оллоёр” маҳалласида яшовчи Н.Эгамназарова билан турмуш қуриб, у билан 2022 йил февраль ойига қадар биргаликда яшаб келганлиги, 3 нафар вояга етмаган фарзандлари борлиги,  2011 йилдан 2022 февраль ойига қадар Швеция давлатининг Стокголм шаҳрида турмуш ўртоғи Н.Эгамназарова ва фарзандлари билан биргаликда қурилиш фирмада ишлаб келганлиги, Давилова Ўлмас, Бобоева Матлуба ва Давилов Азизларни турмуш ўртоғи Насиба билан турмуш қурганидан буён танишлиги, улар турмуш ўртоғи Насибани қариндошлари бўлишлиги, у билан турмуш ўртоғи Насиба Швеция давлатида ишлаб юрган вақтларида турмуш ўртоғининг қариндошлари қўнғироқ қилиб, уларни ҳам Швеция давлатига ишга чақиришини илтимос қилганлиги, 2018 йил апрель ойида турмуш ўртоғи билан Швеция давлатида ишлаб юрганида, турмуш ўртоғининг холаси Матлуба ва тоғасининг қизи Ўлмас билан гаплашиб, уларни Швеция давлатига ёнларига чақиришини айтганлиги, шунда турмуш ўртоғи Швеция давлатига ишга келиш тартибини билмаслигини айтганлиги, сўнг Ўлмас ва Матлуба унга қўнғироқ қилиб, Швеция давлатига ишга бормоқчи эканликларини ва уларни ҳам Швецияда ишга жойлаштириши кераклигини ҳамда бунга ёрдам қилишлигини айтишганлиги, Матлуба ва Ўлмасга Швеция давлатига уни ёнига ишга келишларини ва ишга келишларига ёрдам беришларини яхши иш ҳақи  тўлашларини айтиб, уларнинг ҳар-бирига 7500 АҚШ долларидан беришларини айтиб, ушбу пулларни номларидан тўлов қилиб, ҳужжатларини расмийлаштириб, 3 ойдан сўнг Швеция давлатига келишларини айтганлиги, 2018 йил май ойида Ўлмас унга қўнғироқ қилиб 7500 АҚШ доллари, Матлуба опа қўнғироқ қилиб, 7000 АҚШ долларини тайёрлаб қўйганлигини айтишганида, Денов туманида яшовчи қариндоши Шаҳбозга олиб бориб беришларини ўзи унга почта орқали юборишини айтганлиги, сўнг бу ҳақида Шаҳбозга ҳам айтиб қўйганлиги, Шаҳбоз пулларни юбориш сабабини сўраганида, Шаҳбозга пулларни юбориш сабаби тўғрисида бирор нарса айтмаганлиги, сўнг Шаҳбоз М.Бобоева ва У.Давиловаларнинг жами 14500 АҚШ долларини Тошкент аэропортидан Швеция пойтахти Стокголм шаҳрига учиб кетаётган шахслардан почта қилиб бериб юборганлиги, шунда ушбу пулларни олиб, шахсий эҳтиёжлари учун ишлатиб юборганлиги, орадан 3-4 ой ўтиб,  М.Бобоева ва У.Давиловалар қўнғироқ қилишиб, ишга чақириш вақтини сўрашганида, ишга чақириш билан шуғулланувчи фирма банкротга учраганлиги сабабли уларни турли хил ваъдалар билан алдаб келганлиги, сўнг улар унга берган 14.500 АҚШ долларини қайтариб беришни талаб қилишганлиги, шунда ишлари юришмаганлиги сабабли ушбу пулларни қайтариб бера олмаганлиги,  бундан ташқари, 2018 йил май ойида турмуш ўртоғи Насибанинг қариндоши Давилов Азиз ҳам унга қўнғироқ қилиб, Швеция давлатига ишга чақиришини айтганлиги, шунда Азизга Швецияда яхши иш ҳақи тўлашлигини айтганлиги, шунда Азиз Швецияга ишга бориш ҳақида сўраганида, Азизга 7000 АҚШ доллари берса, банкка номидан тўлов қилиб, ҳужжатларини расмийлаштириб, 3 ойдан сўнг  Швеция давлатига ишга келишини айтганлиги, 3-4 ойдан сўнг Азиз унга  қўнғироқ қилиб,               7000 АҚШ доллари йўқлигини, 2000 АҚШ доллари топганлигини айтганлиги, шунда рози бўлиб, қариндоши Шаҳбозга пулни олиб бориб беришини айтганлиги, сўнг Шаҳбоз 2000 АҚШ долларни Тошкент халқаро аэропорт орқали Швецияга бериб юборганлиги, сўнг Давилов Азизга 2000 АҚШ долларини олганлиги, имкон қилиб, яна 1000 АҚШ долларини беришини қолган қисмини Швецияда ишлаб беришини айтганлиги, орадан бир неча кун ўтгандан сўнг 1000 АҚШ долларини топганлигини айтганида, ушбу 1000 АҚШ долларини қариндоши Шаҳбоз орқали бериб юборишини айтганлиги, сўнг қариндоши Шахбоз унга Тошкент халқаро аэропорти орқали бериб юборганлигини айтганлиги, шунда ушбу 1000 АҚШ долларини олиб, эҳтиёжларига ишлатиб юборганлиги, ҳозирда жабрланувчилар Давилова Ўлмас, Бобоева Матлуба ва Давилов Азизларга етказилган моддий зарарни тўлиқ қоплаб берганлиги, айбига иқрорлигини, қилмишидан чин кўнгилдан пушаймонлигини  инобатга олиб енгиллик беришни сўраб кўрсатув берди. 
Жабрланувчи М.Бобоева судда 2018 йил апрель ойларида қариндоши У.Давиловани уйига опаси Мавлуда билан биргаликда меҳмонга борганлиги,  ўша вақтда опаси Мавлуда қизи Насиба ва унинг турмуш ўртоғи Ўктам ҳозирги кунда Швеция давлатида ишлаб, яхши пул ишлаб топаётганлигини айтганида, жияни Улмас опаси Мавлудадан қизи Насиба ва унинг турмуш ўртоғи Ўктамни телефон рақамини сўраб, уларни ҳам ишга чақиришини, ишсиз юрганлигини айтганлиги, сўнг жияни Улмас билан биргаликда, Насибага қўнғироқ қилиб, ундан Швеция давлатида ишлаш тартиби хақида сўрашганида, Насиба уларга Швеция давлатига турмуш ўртоғи Ўктам орқали келганлигини унинг ўзи Швеция давлатига ишга келиш тартибини яхши билмаслигини айтганида, Эгамназаров Ўктамга қўнғироқ қилиб, Швеция давлатида ишлаш тартибини сўрашганида Ўктам уларга Швеция давлатига ишга юбориши мумкинлигини ва бунинг учун пул тўловлари борлигини ушбу пулларни тўлашса, уларни Швеция давлатидан иш топиб беришини айтганлиги, шунда Ўктамдан тўловлар ҳақида сўрганида, у Швеция давлатга ишга келиш учун дастлаб виза карта олиб, сўнг ҳужжатлар расмийлаштиришини ўзи Швеция давлатида бўш фирмалардан ишга қабул қилиш бўйича шартнома юборишлигини ушбу шартнома билан Швеция давлатига ишга кетиши мумкинлигини у ерда дастлаб 2000-3000 АҚШ долларидан кейинчалик 4000 АҚШ долларидан ойлик маош беришлигини айтганлиги, сўнг Ўктамга қанча миқдорда пул тўлов қилиш кераклиги ҳақида сўрашганларида, Ўктам ҳар-бирлари 7500 АҚШ долларидан пул беришса, қолган барча ишларни ўзи ҳал қилиб, 3 ойда ичида ишга чақиришини айтганлиги, сўнг Ўктамнинг кўрсатмаси билан 2018 йил июнь ойида жияни Шахбозни яшаш уйига бориб, дастлаб 4000 АҚШ доллари орадан бир ҳафта ўтиб, яна 3000 АҚШ долларини Шаҳбозга берганлиги, орадан бироз вақт ўтиб, Шаҳбоз унга берган пулларини поччаси Ўктамга Швеция давлатига юборганлигини айтганлиги, сўнг Ўктам унга қўнғироқ қилиб, Шаҳбоз орқали юборган 7000 АҚШ долларини олганлигини ва ишни ҳал қилиб, хабар қилишини айтганлиги, сўнг умуман қўнғироқ қилмаганлиги, дастлабки тергов давомида унга 2000 АҚШ долларини берганлиги, қолган 5000 АҚШ долларини тергов органи депозит ҳисоб рақамига топширганлиги,  ҳозирда судланувчи ЎЎЎга нисбатан даъвоси йўқлиги, унга нисбатан енгиллик беришни сўраб  кўрсатув берди.          
Жабрлануви А.Давилов судда 2018 йил май ойида қариндоши Улмас ва аммаси Матлубани У.Эгамназаров Швеция давлатига юбораётганлиги хақида эшитганлиги, сўнг У.Эгамназаровни телефон рақамини топиб, унга қўнғироқ қилиб, иш қидириб юрганлигини ишга чақиришини айтганлиги,  шунда Ўктам унга 7000 АҚШ долларини берса, ишга юбориш учун ҳужжатларни расмийлаштиришга тўловларни қилиб, Швеция давлатига ёнига ишга чақириб олишини айтганлиги, у ерда ойига 3000-4000 АҚШ доллари миқдорида иш ҳақи олиши мумкинлигини айтиб уни қизиқтирганлиги, шунда У.Эгамназаровга 7000 АҚШ доллари йўқлигини ўша ерда ишлаб, кейинчалик пулини қилиб бериши ҳақида сўраганида, шунда У.Эгамназаров камида 2000 АҚШ долларини унга юборса, ҳужжатларини тайёрлашлигини айтганлиги, сўнг 2000 АҚШ долларини тўплаб, Ўктамга қўнғироқ қилиб, унга 2000 АҚШ доллари тайёр эканлигини айтганлиги, шунда Уктам унга ушбу пулларни қариндоши Шахбозга беришини, ўз навбатида Шахбоз ушбу пулларни Тошкент халқаро аэропорти орқали унга бериб юборишини айтганлиги, пулни Шахбозга берганидан сўнг орадан                   3-4 кун ўтиб, Уктам қўнғироқ қилиб юборган 2000 АҚШ долларини олганлигини, бироқ ушбу пуллар кам эканлигини ва яна 1000 АҚШ доллари юборишини айтганлиги, сўнг 1000 АҚШ доллари пулларни тўплаб, Уктамнинг қариндоши Шаҳбоз орқали Швеция давлатига  Уктамга жўнатиб юборганлиги,  орадан бир неча кун ўтиб,  Уктам унга қўнғироқ қилиб, қариндоши Шаҳбоз орқали юборган 1000 АҚШ долларини олганлигини айтганлиги ва тез орада ишга чақиришини ҳамда қолган 4000 АҚШ долларини Швецияга келганидан сўнг ишлаб беришини айтганлиги, сўнг анча вақт Уктамни Швеция давлатига ишга чақиришини кутиб юриб, Уктам уни ишга чақирмаганидан сўнг 2021 йилда Ўктамга қўнғироқ қилиб, 3000 АҚШ долларини қайтариб беришини, акс ҳолда ички ишлар бошқармасига мурожаат қилишини айтганлиги, шунда Уктам унга иш топа олмаганлигини айтиб, ундан олган 3000 АҚШ доллари банк орқали юборганлиги, бундан ташқари, қариндоши У.Давилова, аммаси М.Бобоевалардан ҳам уларни Швеция давлатига ишга юборишини айтиб, пул олганлигидан хабари борлигини, унга бу ҳақида қариндоши Улмас ва аммаси Матлуба айтганлиги, улар ҳам Уктамга берган пулларини ололмаганидан сўнг биргаликда ички ишларга ариза билан мурожаат қилишганлиги, ҳозирда судланувчи У.Эгамназаров томонидан унга етказилган моддий зарар тўлиқ қоплаганлиги сабабли, унга нисбатан даъвоси йўқлиги ҳақида  кўрсатув берди.              
Судланувчи У.Эгамназаровнинг айбига тўлиқ иқрор бўлиб берган кўрсатувидан ташқари, унинг айби қуйидагилар билан:

- жиноят иши материалларидаги жабрланувчи У.Давилова томонидан  тақдим қилинган 11 вароқда бўлган У.Эгамназаров билан “Имо” ижтимоий тармоғидаги ёзишмалари ва ўрталарида суҳбат ёзиб олинрган 1 (бир) дона DVD дискни олиш ва кўздан кечириш ҳақидаги баённома (и.в. 60), жабрланувчи У.Давилова томонидан тақдим қилган дискни эшитиб кўриш ва стенограмма қилиш баённомаси ва унга илова қилинган фотосуратлар(и.в.61-74), жабрланувчи М.Бобоева ва У.Эгамназаровлар ўртасида ўтказилган юзлаштириш баённомаси (и.в. 87-91), жабрланувчи У.Давилова ва гувоҳ Ш.Ражабовлар ўртасида ўтказилган юзлаштириш баённомаси (и.в. 92-95), жабрланувчи М.Бобоева ва гувоҳ Ш.Ражабовлар ўртасида ўтказилган юзлаштириш баённомаси (и.в. 96-99) ва ишдаги бошқа далиллар билан тўлиқ исботланган.

Суд, дастлабки тергов органи томонидан судланувчи У.Эгамназаровнинг фирибгарлик, яъни алдаш ишончни суиистеъмол қилиш йўли билан ўзганинг анча, кўп мулкини қўлга киритганликдаги ҳамда такроран фирибгарлик, яъни алдаш ишончни суиистеъмол қилиш йўли билан ўзганинг мулкини қўлга киритганликдаги жиноий ҳаракатларини биринчи айблов эпизоди бўйича ЖК 168-моддасининг  2-қисмининг “а” банди, иккинчи, учинчи айблов эпизодлари бўйича               ЖК 168-моддаси 3-қисмининг “б” банди билан тўғри квалификация қилинган.  


Суд, судланувчи У.Эгамназаровга нисбатан жазо тури ва миқдорини белгилашда, тергов органи томонидан судланувчи У.Эгамназаровга нисбатан биринчи айблов эпизоди бўйича 2018 йил май ойининг бошларида У.Эгамназаров фуқаро У.Давиловага Швеция давлатига ишга юборишини айтиб, унинг ишончига кириб, уни алдаб 2018 йил май ойининг бошларида У.Давиловадан қариндоши Ш.Ражабов орқали 7500 АҚШ долларини фирибгарлик йўли билан қўлга киритганликдаги ҳолати бўйича айб эълон қилинган. 

Ўзбекистон Республикаси ЖК 15-моддаси 3-қисмида унча оғир бўлмаган жиноятларга  қасддан содир этилиб, қонунда уч йилдан ортиқ, лекин беш йилдан кўп бўлмаган  муддатга озодликдан маҳрум қилиш тарзидаги жазо назарда тутилган жиноятлар, шунингдек эҳтиётсизлик оқибатида содир этилиб, қонунга беш йилдан ортиқ муддатга озодликдан маҳрум қилиш тарзидаги жазо назарда тутилган жиноятлар киришлиги қайд қилинган.  

Ўзбекистон Республикаси ЖК 64-моддаси 1-қисмининг “б” бандида унча оғир бўлмаган жиноят содир этилган кундан бошлаб-  тўрт йил ўтган бўлса, шахс жавобгарликдан озод қилиниши белгиланган.


Ўзбекистон Республикаси ЖПК 463-моддаси 3-қисми 2-бандига асосан айбланувчи тариқасида ишда иштирок этишга жалб  қилиш  муддати ўтиб кетган бўлса, жазо тайинламасдан айблов ҳукми чиқарилиши лозимлиги белгиланган. 

Суд, Ўзбекистон Республикаси ЖК 168-моддаси 2-қисмининг “а” банди ижтимоий хавфи катта бўлмаган жиноятлар туркумига кирганлигини ҳисобга олиб, Ўзбекистон Республикаси ЖПК 463-моддаси 3-қисмининг 2-бандида назарда тутилган айбланувчи тариқасида ишда иштирок этишга жалб қилиш муддати ўтиб кетганлиги сабабли, судланувчи У.Эгамназаровни биринчи айб эпизоди бўйича Ўзбекистон Республикаси ЖПКнинг 84-моддаси 1-қисми                           1-бандига асосан жавобгарликка тортиш муддати ўтиб кетганлиги муносабати билан тугатишни лозим топди.   


Суд, судланувчи У.Эгамназаровни бир неча айблов эпизодлари бўйича ЖК 168-моддаси 3-қисмининг “б” банди билан айб эълон қилган бўлсада, Ўзбекистон Республикаси ЖК 33-моддаси талабидан келиб чиқиб, у айбланаётган модда яъни ЖК 168-моддаси 3-қисмининг                          “б” банди билан бир марта жазо тайинлашни лозим топади. 

Суд, судланувчи У.Эгамназаровга нисбатан жазо тури ва миқдорини белгилашда, Ўзбекистон Республикаси ЖК 55-моддасига мувофиқ унинг айбига иқрорлигини, қилмишидан чин кўнгилдан пушаймонлигини, муқаддам судланмаганлигини,  етказилган моддий зарарнинг тўлиқ қоплаганлиги, жабрланувчиларнинг даъвоси йўқлигини жазони енгиллаштирувчи ҳолатлар деб, Ўзбекистон Республикаси                                   ЖК 56-моддасига мувофиқ, ушбу жиноятни ғаразли ниятда, яъни моддий наф кўриш мақсадида содир этганлигини жазони оғирлаштирувчи ҳолатлар деб топишни лозим топади.   
Ўзбекистон Республикаси Олий суди Пленумининг 2006 йил                      3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарорининг 3-бандида, ЖКнинг 8, 54-моддалари мазмунига кўра, жазо адолатли бўлиши-ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши кераклиги, 37-бандида ЖК 57-моддасига мувофиқ, содир этилган жиноятнинг ижтимоий хавфлилик даражасини жиддий камайтирувчи ҳолатлар аниқланган тақдирда, Жиноят кодекси Махсус қисми моддаси санкциясида назарда тутилган энг кам жазодан ҳам камроқ ёки шу моддада назарда тутилмаган бошқа енгилроқ жазо тайинланиши мумкин. Бунда, қонунга мувофиқ, судлар, нафақат шахс жиноят содир этиш вақтида кўзлаган мотив ва мақсад, айб шакли ва даражасини, балки, айбдорнинг шахси, жиноят иштирокчилари орасидаги роли, жиноят содир этилиш пайтидаги ёки содир этилганидан кейинги хулқ-атвори, жиноятни содир этиш сабаблари ва бунга олиб келган шарт-шароитни ҳам эътиборга олишлари лозим. Жиноятнинг ижтимоий хавфлилик даражасини жиддий камайтирувчи алоҳида ҳолатлар рўйхати қонунда кўрсатилмаганлигини назарда тутиб, суд қабул қилган қарорини ҳукмда асослантирган ҳолда жазони енгиллаштирувчи айрим ҳолатни ҳам, уларнинг мажмуини ҳам бундай ҳолат сифатида тан олиши мумкин (масалан, моддий зарарнинг тўлиқ қопланганлиги, судланувчи ёки ота-онасининг оғир касаллиги, уларнинг меҳнатга лаёқатсизлиги, айбдор ота-онасининг ёки боласининг бошқа боқувчиси йўқлиги, судланувчининг кекса ёшда эканлиги, унинг бир гуруҳ шахслар томонидан содир этилган жиноятни очишда фаол иштирок этганлиги, жабрланувчининг жиноят содир этилишига туртки берган ҳуқуққа хилоф хулқ-атвори, жабрланувчининг судланувчи билан ярашганлиги ва ҳ.к.)лиги ҳақида раҳбарий тушунтиришлар берилган.  

Шу сабабли суд, Ўзбекистон Республикаси ЖКнинг 42, 54-моддалари талабига, Ўзбекистон Республикаси Олий суди Пленумининг ушбу қарорларида назарда тутилган раҳбарий тушунтиришларга амал қилиб, судланувчи У.Эгамназаровга жазо тури ва меъёрини тайинлашда, содир этилган жиноятнинг хусусияти ва ижтимоий хавфлилик даражасини, шунингдек, айбига тўлиқ иқрорлигини, қилмишидан пушаймонлигини, оилали эканлигини, муқаддам судланмаганлигини, иш бўйича жабрланувчиларга етказилган моддий зарар қоплаганлиги, жабрланувчиларни судланувчига нисбатан даъвоси йўқлигини жазони енгиллаштирувчи ҳолатлар деб инобатга олиб, инсонпарварлик ва одиллик принципларига таянган ҳолда, унга нисбатан ЖК 57-моддаси қўллаб, ЖК 168-моддасининг 5-қисми талабидан келиб чиқиб модда санкциясида назарда тутилган жарима жазосининг энг кам қисмидан ҳам камроқ жарима жазоси тайинлашни лозим топади. 

Суд, судланувчи У.Эгамназаровга жазо тури ва миқдорини белгилашда, судлануви У.Эгамназаров мазкур жиноятни эгаллаб турган лавозими ёки хизмат фаолияти билан бевосита боғлиқ ҳолда содир этмаганлигини инобатга олиб, унга нисбатан қўшимча жазо тариқасида муайян ҳуқуқдан маҳрум қилиш жазоси тайинламасликни лозим топади.        

Суд, иш бўйича жабрланувчиларга етказилган моддий зарарнинг ундириш қисмини муҳокама қилиб, қуйидаги тўхтатимга келишни лозим топади. 

Суд, муҳокамаси давомида жабрланувчи А.Давилов судланувчи У.Эгамназаров томонидан етказилган моддий зарар тўлиқ қоплаганлигини ва судланувчи А.Давиловга нисбатан даъвоси йўқлигини баён қилишди. 

Шунингдек, жабрланувчи М.Бобоева судланувчи У.Эгамназаров томонидан унга етказилган 7000 АҚШ доллари миқдорида моддий зарарнинг 2000 АҚШ долларини дастлабки тергов давомида бартараф қилинган бўлиб, жабрланувчи М.Бобоевага етказилган моддий зарарнинг қолган қисмини қоплаш мақсадида Сурхондарё вилоят ички ишлар бошқармасининг депозит ҳисоб рақамига 28.03.2022 йилда топширилган 5000 АҚШ доллари миқдори қийматида яъни 57.435.750 сўм ҳукм қонуний кучга киргач жабрланувчи М.Бобоевага қайтаришни белгилаб, жабрланувчи М.Бобоевага етказилган моддий зарарни қопланганлигини инобатга олишни лозим топади. 

Бундан ташқари, суд жабрланувчи У.Давиловага етказилган зарарни муҳокама қилиб қуйдаги тўхтамга келишни лозим топади. 

Жабрланувчи У.Давилованинг доимий рўйхатда туриб яшаш жойи ҳисобланган Денов тумани, Саноатчилик маҳалла фуқаролар йиғини томонидан тақдим қилинган далолатномага кўра, У.Давилова 31.05.2022 йил  ишлаш мақсадида Россия Федерациясига кетганлиги қайд этилган.    

Мазкур жиноят иши юзасидан судланувчи У.Эгамназаров томонидан жабрланувчи У.Давиловага 7500 АҚШ доллари қийматида зарар етказилган бўлиб, жабрланувчи У.Давилова дастлабки терговда судланувчи У.Эгамназаров томонидан етказилган моддий зарар тўлиқ қоплаб берилганлиги ва унга нисбатан даъвоси йўқлиги тўғрисидаги кўрсатув берган ҳамда етказилган зарарни қопланган тўғрисида иш материалларида тилхати ҳам мавжуд. 

 Суд, юқоридаги қайд этилган ҳолатлардан келиб чиқиб, жабрланувчи У.Давиловага етказилган моддий зарарни қопланганлигини, шунингдек, иш юзасидан жабрланувчиларга етказилган тўлиқ қопланганлигини эътироф этишни лозим топади.   
Суд, судланувчи У.Эгамназаровга нисбатан қўлланилган муносиб хулқ атворда бўлиш тўғрисидаги тилхат эҳтиёт чораси ҳукм қонуний кучга киргач бекор қилинсин. 

Суд, иш бўйича ашёвий далил деб эътироф этилган ва У.Давиловадан олинган 11 вароқда бўлган судланувчи У.Эгамназаров билан “IMO” ижтимоий тармоғидаги ёзишмалари  фотосуратлари  ва улар фотосуратлари ва улар  ўртасида  телефон орқали  суҳбат  ёзиб олинган аудиоёзувли 1 (бир) дона DVD диск жиноят иши билан бирга сақланаётганлиги  эътироф этишни лозим топади.   
Суд, иш бўйича манфаатдор томонларга етказилган маънавий зарарни ундириш юзасидан фуқаролик ишлари бўйича судга мурожаат қилиш ҳуқуқи борлигини тушунтиришни лозим топади.   

Юқоридагиларга кўра, Ўзбекистон Республикаси ЖПК 454, 457, 463, 465-468, 473, 475-моддаларига мувофиқ суд,

             ҳ  у  к  м    қ  и  л  а  д и :

ЎЎЎ (ЎЎЎ) Ўзбекистон Республикаси ЖК 168-моддаси 3-қисмининг “б” бандида назарда тутилган жиноятни содир этганликда айбли деб топилсин.

ЎЎЎга Ўзбекистон Республикаси ЖК 168-моддаси 3-қисмининг “б” банди билан ЖК 57-моддасини қўллаб                                базавий ҳисоблаш миқдорининг 100 (юз) баравари миқдорида яъни 17.224.000 (ўн етти миллион икки юз йигирма тўрт минг) сўм жарима жазоси тайинлансин. 

Тайинланган жарима давлат фойдасига ундирилсин. 

Судланувчи У.Эгамназаровга нисбатан қўлланилган муносиб хулқ атворда бўлиш тўғрисидаги тилхат эҳтиёт чораси ҳукм қонуний кучга киргач бекор қилинсин. 

Иш бўйича жабрланувчи М.Бобоевага етказилган моддий зарарнинг қолган қисмини қоплаш мақсадида Сурхондарё вилоят ички ишлар бошқармасининг депозит ҳисоб рақамига 28.03.2022 йилда топширилган 5000 АҚШ доллари миқдори қийматида яъни 57.435.750 сўм ҳукм қонуний кучга киргач жабрланувчи М.Бобоевага қайтарилсин.
Иш бўйича жабрланувчига етказилган моддий зарарнинг ўрни қопланганлиги ва жабрланувчиларнинг судланувчи У.Эгамназаровга нисбатан даъвоси йўқлиги эътироф этилсин. 

Иш бўйича ашёвий далил деб эътироф этилган ва У.Давиловадан олинган 11 вароқда бўлган судланувчи У.Эгамназаров билан “IMO” ижтимоий тармоғидаги ёзишмалари  фотосуратлари  ва улар фотосуратлари ва улар  ўртасида  телефон орқали  суҳбат  ёзиб олинган аудиоёзувли 1 (бир) дона DVD диск жиноят иши билан бирга сақланаётганлиги  эътироф этилсин.   
Иш бўйича манфаатдор томонларга етказилган маънавий зарарни ундириш юзасидан фуқаролик ишлари бўйича судга мурожаат қилиш ҳуқуқи борлигини тушунтиришни лозим топади.   
Ҳукмдан норози тарафлар ҳукм эълон қилинган кундан бошлаб             20 (йигирма) сутка ичида, судланувчи ва жабрланувчилар ҳукм нусхасини олган кундан бошлаб шу муддат ичида жиноят ишлари бўйича Денов туман суди орқали Сурхондарё вилоят судига апелляция тартибида шикоят ёки прокурор протест келтиришга ҳақлидир.

Раислик қилувчи     
           (имзо)   
                     Ж.Н.Хурсандов

Аслига тўғри: 

